
რეზონანსი
"ოცნების" არც ერთ ლიდერს არ სურს, ივანიშვილის ფულს შეელიოს" (რეზონანსი)
ავტ. გვანცა ღვედაშვილი

მომავალ საპარლამენტო არჩევნებში, შესაძლოა, "ქართული ოცნება" იმ გუნდით ვეღარ ვიხილოთ, როგორითაც ის დღეს არის წარმოდგენილი. პოლიტოლოგთა ნაწილმა უკვე დაიწყო საუბარი, რომ პარტია ნელა, მაგრამ მაინც მიდის დაშლისკენ.

პოლიტოლოგი ვახტანგ ძაბირაძე "რეზონანსთან" აცხადებს, რომ 2020 წლისთვის სულაც არ არის გამორიცხული, რომ "ქართულ ოცნებას" გამოეყოს ჯგუფი, რომელიც არჩევნებში მონაწილეობას დამოუკიდებლად მიიღებს. „ქართული ოცნების" პარტიიდან სამომავლოდ ჯგუფების შექმნასა და ოპოზიციაში გადასვლას არ გამორიცხავს პოლიტოლოგი რამაზ საყვარელიძეც. მისი თქმით, ისეთი დიდი პარტია, როგორიც "ოცნებაა", დიდხანს ვერ იქნება უძრავად, ამიტომ მომავალში შესაძლებელია, რომ გამოეყოს გარკვეული ჯგუფი, რომელიც მას ოპოზიციაში ჩაუდგება.

„ქართული ოცნების" პარტიის დაშლასთან დაკავშირებით განსხვავებული მოსაზრება აქვს პოლიტოლოგ გია ხუხაშვილს. მისი თქმით, პარტიის დაშლაზე საუბარი შეთქმულების თეორიას უფრო ჰგავს, რადგან არც ერთ ლიდერს, რომელიც "ოცნებაში" მოიაზრება, არ სურს, ბიძინა ივანიშვილის ფულს შეელიოს.

 გია ხუხაშვილი: „მე ვფიქრობ, ეს უფრო შეთქმულების თეორიას ჰგავს, განა იმიტომ, რომ მათ უყვართ ერთმანეთი. რეალურად, შეიძლება, ეზიზღებათ კიდეც, მაგრამ "ქართულ ოცნებაში" არ არსებობენ ის ლიდერები, რომლებიც საკუთარ პოლიტიკურ თამაშს დაიწყებენ. ფაქტობრივად, ყველა ჯგუფი, რომელთა უკანაც ლიდერები მოიაზრებიან, არის ერთი ადამიანის, ბიძინა ივანიშვილის რესურსებზე. აქედან გამომდინარე, მისი მხრებიდან გადმოსვლა არავის უნდა. შეიძლება ამ მხრებზე ამხედრებულებმა ერთმანეთს მუჯლუგუნები უთავაზონ, უკბინონ, მაგრამ იქედან ჩამოვარდნა არავის უნდა. სამწუხაროდ, იქ არ არიან ლიდერები, რომელთაც ამის თავი აქვთ, ამიტომ ამ მოსაზრებას, როგორც შეთქმულების თეორიას, ისე განვიხილავ".

"თუ გახარია შეცვლის კვირიკაშვილს, ეს ივანიშვილის გადაწყვეტილება იქნება" (რეზონანსი)
ავტ. გვანცა ღვედაშვილი

 ინტერვიუ   ვახტანგ ძაბირაძესთან
„ქართულ ოცნებას" მოულოდნელი გადაწყვეტილებები ახასიათებს, თუ გავითვალისწინებთ ჯერ - თავად ივანიშვილის, შემდგომ ღარიბაშვილის გასვლას პოლიტიკური ასპარეზიდან. ღარიბაშვილი გადადგომამდე რამდენიმე დღით ადრე მოხსენებით გამოვიდა და მისი მმართველობის მიღწევებზე ისაუბრა. აქედან გამომდინარე, მისი გადაწყვეტილება მოულოდნელი იყო. ეს მიანიშნებს, რომ გადაწყვეტილება ამ შემთხვევაში არა ღარიბაშვილმა, არამედ ივანიშვილმა მიიღო, მაგრამ თუ პოლიტიკური ვითარებიდან გამოვალთ, არ მგონია, დღეს კვირიკაშვილის ჩანაცვლება სწორი იყოს", - ამბობს, გაზეთთან საუბრისას პოლიტოლოგი ვახტან ძაბირაძე. მისივე თქმით, პრემიერად გახარიას დანიშვნა არ იქნება ეფექტური გამომდინარე იქიდან, რომ ახალი პრემიერი ისევ "ძაფზე იქნება ჩამოკიდებული, რეალურად, მისი უფლებამოსილება შეზღუდული იქნება".

ახალ მანქანებში გაფლანგული ბიუჯეტი (რეზონანსი)
ავტ.  მარი ჩიტაია

 გამოცემის შეფასებით, „ხელისუფლება საკუთარი კომფორტის გასაუმჯობესებლად თავს არ ზოგავს. ქვეყნის ბიუჯეტიდან მილიონობით ლარი იფლანგება ისე, როცა ამის საჭიროება აღარ არის“. წერილის ავტორის თქმით, მიუხედავად იმისა, რომ ხელისუფლებამ ავტოპარკი ბოლოს 2015 წელს განაახლა და, ერთი შეხედვით, მისი გადახალისება საჭირო აღარ არის, მოულოდნელად პარლამენტმა ახალი მანქანების შესაძენად ტენდერი გამოაცხადა. იმავე გზას ადგანან სხვა სახელმწიფო უწყებები და თვითმმართველობებიც.

საქართველოს სტრატეგიული კვლევებისა და განვითარების ცენტრის იურისტი ლევან ალაფიშვილი აცხადებს, რომ ახალ-ახალი მანქანების შესყიდვა გადამხდელების მიმართ ხელისუფლების დამოკიდებულების მაჩვენებელია. ესაა მოქალაქეთა ხარჯზე მიღებული კომფორტი იმაში, რაც მათ არ ეკუთვნით.

 ლევან ალაფიშვილი: ხელისუფლება აშკარად ცდილობს მოსახლეობის ხარჯზე საკუთარი კეთილდღეობის გაუმჯობესებას, რაც არ არის კარგი. სწორი იქნებოდა, რომ, სხვა საკითხებთან ერთად, გაეთვალისწინებინათ განვითარებულ ქვეყნებში არსებული პრაქტიკა, რაც რადიკალურად განსხვავებულია. პირადი კომფორტი და პერსონალური ავტომობილები არსად არ არის ისე ჭარბად სახელმწიფო დაწესებულებებში, როგორც საქართველოშია.

არც ისე დიდი ხანია, რაც ხელისუფლებამ შეცვალა ავტოპარკი, კერძოდ, 2015 წელს, დაახლოებით იმ პერიოდში, როცა ევრობანკის ფორუმი ტარდებოდა. ძალიან ბევრი მანქანა შეისყიდეს და ეს თემა მაშინაც იყო აქტუალური. იმხანად ბევრი კითხვა გაჩნდა და ხელისუფლებამ თავისი ქმედება სხვადასხვა მოტივაციით ახსნა კიდეც, მაგრამ სულ რაღაც 2 წელიწადში იგივე განმეორდა. ეს ძალიან ცუდია, დემოკრატიული ქვეყნის შენება ასე არ გამოუვათ“.

დენი შეიძლება არ გაძვირდეს, მაგრამ წყლის ტარიფის შენარჩუნება საეჭვოა (რეზონანსი)

ავტ. მარი ჩიტაია

ახალი სამომხმარებლო ტარიფი დაახლოებით 1 კვირაში დადგინდება. შეიცვლება თუ არა გადასახადი, საქართველოს ენერგეტიკისა და წყალმომარაგების მარეგულირებელ ეროვნულ კომისიაში ჯერჯერობით არ საუბრობენ. კომისიის წევრი გიორგი ფანგანი ჟურნალისტებთან საუბრისას განმარტავს, რომ წინასწარ იმის თქმა, გაიზრდება თუ არა ელექტროენერგიისა და წყლის სამომხმარებლო ტარიფი, ნაადრევია და საჭიროა ყველა კომპონენტის გათვალისწინება სამომხმარებლო ტარიფის დადგენისას. როგორც „რეზონანსი“ წერს, სემეკის ბოლო სხდომაზე საუბარი ტარიფის დადგენის მეთოდოლოგიასაც შეეხო. ამჯერად თბოსადგურები აქტიურობდნენ. "საქართველოს ინდუსტრიული ჯგუფის" გენერალური დირექტორის მრჩეველი სტრატეგიულ საკითხებში ლევან ვეფხვაძე ითხოვს, რომ გადაიხედოს მეთოდოლოგია, რათა ვალუტის კურსთა სხვაობა სწრაფადვე აისახოს წარმოების ტარიფში, რაც დაეხმარება კომპანიებს საქმიანობაში.

"ჩვენ შევთავაზეთ სემეკს, რომ მყისიერად მოხდეს ასახვა კურსთა ცვლილებისა ცვლად ოპერატიულ ხარჯებთან მიმართებით იმიტომ, რომ თბოსადგურები ვყიდულობთ იმპორტირებულ გაზს დოლარში. ჩვენი გრძელვადიანი ხედვაა, რომ კომისიამ მეთოდოლოგიას გადახედოს და ყოველთვიური სქემით ხდებოდეს ტარიფის კორექტირება და არა ექვსთვიანი ან ერთწლიანი ინტერვალით", - თქვა ვეფხვაძემ.
"საქართველოს ინდუსტრიული ჯგუფი" მზად არის ამ საკითხზე მსჯელობისთვის და იმედს გამოთქვამს, რომ დიალოგი შედგება. თუმცა სემეკში აღნიშნულთან დაკავშირებით განსხვავებული მოსაზრება აქვთ. კომისიის წევრ გიორგი ფანგანის სიტყვებით მოქმედი მეთოდოლოგია დარგის მოთხოვნებს სრულად პასუხობს.

"შეუძლებელია ყოველთვიურად რომელიმე ტარიფის დათვლა. დღევანდელი მეთოდოლოგია სრულად პასუხობს იმ მოთხოვნებს, რაც დარგშია. შესაბამისად, კომპანიების ინტერესი წინასწარ არის გათვალისწინებული. თუ კომპანიებს რამე ზარალი აქვთ, სემეკი იმსჯელებს, რომ ეს დაკომპენსირდეს", - ამბობს ფანგანი.

საზოგადოებრივი მაუწყებელი დამატებით შემოსავალს ითხოვს (რეზონანსი)
ავტ. თიკო ოსმანოვა

„მაუწყებლობის შესახებ“ კანონთან დაკავშირებით საქართველოს პრეზიდენტი გამოიყენებს თუ არა თავის კონსტიტუციურ უფლებას, უახლოეს მომავალში გამოჩნდება. მანამდე გიორგი მარგველაშვილმა სამოქალაქო სექტორისგან ყველა ის არგუმენტი მოისმინა, თუ რატომ ეწინააღმდეგებიან სარეკლამო ბაზარზე საზოგადოებრივი მაუწყებლის შესვლას.

განსხავებული არგუმენტი აქვს თავად საზოგადოებრივ მაუწყებელსაც და ამასთან დაკავშირებით თავის პოზიცია დააფიქსირა არხის გენერალურმა დირექტორმაც.

"მაუწყებლობის შესახებ“ კანონში ცვლილებები საზოგადოებრივ მაუწყებელს პრივილეგირებულ მდგომარეობაში არ აყენებს, – ამის შესახებ საზოგადოებრივი მაუწყებლის გენერალურმა დირექტორმა, ვასილ მაღლაფერიძემ საქართველოს პრეზიდენტის ადმინისტრაციაში შეხვედრის დაწყების წინ განაცხადა.

ტელეკომპანია „რუსთავი 2“-მა ვასილ მაღლაფერიძეს მიმართა კითხვით – „როდესაც მრავალმილიონიანი ბიუჯეტი გაქვთ, ამ პირობებში რატომ წარმოადგენს საჭიროებას, დამატებით ამ ცვლილებების გატარება“, რაზეც საზოგადოებრივი მაუწყებლის გენერალურმა დირექტორმა უპასუხა.

„ეს არის ძალიან კარგი პროექტი და ხელს შეუწყობს მთელი პრესის განვითარებას. თუ გაინტერესებთ, უპირატეს მდგომარეობაში ნამდვილად არ არის, როდესაც მილიონებზეა საუბარი, განსაკუთრებით თქვენს ტელევიზიას, „რუსთავი 2“-ს ვთხოვ, გაიხსენოს ის სახელმწიფოდან ნაპატიები, ბიუჯეტიდან ნაპატიები თანხები, რომელიც ერთი ტელევიზიის დაარსებას ეყოფა“, – აღნიშნა საზოგადოებრივი მაუწყებლის გენერალურმა დირექტორმა.

ტელეკომპანია "კავკასიის" გენერალური დირექტორის ნინო ჯანგირაშვილის თქმით, მათთვის სასურველი გადაწყვეტილებაა, რომ პრეზიდენტმა ვეტო დაადოს. თუმცა, მისივე თქმით, ამ ეტაპზე არანაირი შეთანხმება არ მომხდარა.

გავლენიანი პანკისელები "დაეშის" რიგებში - "იუსტიციის მინისტრი" და "კონტრდაზვერვის" ხელმძღვანელი (რეზონანსი)

ავტ. ეკატერინე ბასილაია

სირიაში ერთ-ერთი გავლენიანი პანკისელი საველე მეთაური მოკლეს, 39 წლის გიორგი მარგოშვილი, იგივე ფეიზულა კუშტანაშვილი და ტერორისტთა რიგებში მებრძოლებიდან ეს უკვე 26-ე დაღუპული პანკისელია. სხვადასხვა მონაცემებით, პანკისიდან ჯიჰადისტურ დაჯგუფებებში 50-დან 300-მდე ახალგაზრდაა წასული, ზოგი ოჯახებითაც კი.

ქართველი ექსპერტების  თქმით, ბოლო დროს საქართველოდან რეკრუტირება შეჩერებულია, რადგან წასვლას აზრიც არ აქვს, "დაეში" პოზიციებს ყველგან აგებს და ახლა "ხალიფატი" ახალი ბირთვის შექმნაზე მუშაობს, მათ შორის საქართველოშიც.

უსაფრთხოების საკითხებში ექსპერტი ვახტანგ მაისაია არ გამორიცხავს, რომ შესაძლოა, ჩრდილოეთ კავკასიაში ხდებოდეს ახალი ბირთვის შექმნა, ასევე საქართველოშიც აქტიურად მუშაობს იდეოლოგიის ხაზი და აჰმედ ჩატაევის საქართველოში გადაადგილებამ დაადასტურა კიდეც ის ვარაუდი, რომ ახალი ბირთვის ჩამოყალიბება და დიდი იდეოლოგიური მობილიზაცია ხდება ჩვენთანაც.

"ხალიფატში" აპირებენ "კავკასიური იმარატის" აღორძინებას, რაც ალბათ დეკემბრის ბოლოსთვის მოხდება. სტრუქტურები უკვე მზადაა და იგი "ისლამური სახალიფოს" ერთგვარი შვილობილი დაჯგუფება იქნება. ჩვენთან და აზერბაიჯანში რომელი დაჯგუფებები მოქმედებენ, ესეც საინტერესოა. იდეოლოგია ისევ აქტიურად მუშაობს და შეიძლება თავისი მომხრეების ერთგვარი მობილიზაცია აქაც მოახდინონ. ჩატაევის საქართველოში გადაადგილება იწვევს ინსინუაციას, რომ აქაც ჰყავთ მიძინებული ქსელი და ახალი ბირთვის ჩამოყალიბება აქაც მოხდება", - მიიჩნევს მაისაია.
სტრატეგიული კვლევების კავკასიური ცენტრის" ხელმძღვანელი მამუკა არეშიძე ამბობს, რომ კუშტანაშვილი საკმაოდ ავტორიტეტული საველე მეთაური იყო, რომელიც ლოპოტას სპეცოპერაციის შემდეგ გადარჩენილი 5 ადამიანიდან ერთ-ერთია. მისი თქმით, პანკისის ხეობიდან ტერორისტთა რიგებში კიდევ რამდენიმე გავლენიანი ფიგურაა, მაგალითად, მუსლიმ მარგოშვილი, მაგრამ ის არ არის "ისლამური ხალიფატის" წევრი, ის "ალ ნუსრას" ერთ-ერთი ხელმძღვანელია. ასევე, გავლენიანია თარხან ბათირაშვილის უფროსი ძმა, რომელსაც კონტრდაზვერვის სამსახური ჰქონდა ჩაბარებული.

"როგორც წესი, ქისტები კარგი მებრძოლები არიან და კარგად ჩანან ბრძოლებში. აჭარიდან და ქვემო ქართლიდანაც არიან საბრძოლველად წასულები და დაღუპულებიც, მაგრამ ვინაობას ოჯახები მალავენ. პანკისელების ამბავსაც ვერ გავიგებდით, რომ არა ის ტრადიცია, რომელიც გარდაცვლილის პანაშვიდზე კარის გაღებას და სამძიმრის მიღებას გულისხმობს და ამით ხდება ცნობილი. საქართველოდან, ჩემი აზრით, 100-120 ადამიანი იქნება წასული, თუმცა ზოგიერთ კვლევაში 300-საც ასახელებენ, მაგრამ მე ამის არ მჯერა", - ამბობს არეშიძე.
ბორჯომის ხეობას სტიქია ემუქრება! (რეზონანსი)
ავტ. მარი ჩიტაია

ხანძარგამოვლილ ბორჯომის ხეობაში სტიქიური მოვლენების რისკი ძალიან გაიზარდა. სპეციალისტები შიშობენ, რომ ამ მხრივ განსაკუთრებით საშიშია გაზაფხულის პერიოდი, როცა ღვარცოფების საფრთხე დიდია და წინასწარ გადაუდებელი ზომებია მისაღები. როგორც აღმოჩნდა, მაღალი რისკის ზონაა სოფელი დაბა, რომელიც ბორჯომის ხეობის სიახლოვესაა. კავკასიის გარემოსდაცვითი ორგანიზაციების ქსელის ინფორმაციით, სოფელში ბუნებრივი კატასტროფების რისკი, შესაძლოა, ერთიორად გაიზარდოს.

"სოფელ დაბისთვის განსაკუთრებით საშიშია გაზაფხულის პერიოდი. ზოგიერთ ფერდობზე მეწყრული პროცესები უკვე დაწყებულია. გაზაფხულზე უხვი ნალექის შედეგად, შესაძლოა, ხეობაში დაგროვილი ნარჩენი, დამწვარი ხეები, ლოდები და ჩამოშლილი ნიადაგი ღვარცოფულ მასად იქცეს და სერიოზული დარტყმა მიაყენოს სოფელს. მდგომარეობას ართულებს ის ფაქტიც, რომ ნახანძრალი ფერდობები უკვე საძოვრებად იქცა და ხანძრის შემდეგ აქა-იქ წამოსულ ბალახზე ადგილობრივი მოსახლეობა საქონელს აძოვებს", - განმარტავენ ორგანიზაციაში.
 2018 წელს ფაროსანასთან ბრძოლის პროგრამაზე 50 მილიონი ლარი დაიხარჯება( რეზონანსი)

ავტ. მარი გოცირიძე

 ქართველი მეცნიერები ფაროსანასთან ბრძოლის მეთოდებზე მსჯელობენ. ბოლო შეხვედრა საქართველოს მეცნიერებათა აკადემიაში გაიმართა, სადაც მეცნიერებს  მთავრობის სტრატეგიული ხედვა  სოფლის მეურნეობის მინისტრის მოადგილემ გიორგი ხანიშვილმა გააცნო. როგორც ცნობილი გახდა, აზიურ ფაროსანასთან ბრძოლაში საქართველო მხარს უჭერს ბიფენტრინის ჯგუფის პრეპარატის გამოყენებას. სულ2018 წელს ფაროსანასთან ბრძოლაზე სახელმწიფო 50 მილიონ ლარს დახარჯავს და მავნებელს ბევრად უკეთ მომზადებული დახვდება.

ახალი თაობა

 კახიშვილი თუ გახარია / ვინ შეცვლის კვირიკაშვილს (ახალი თაობა)

ავტ. შორენა მარსაგიშვილი

 გამოცემა  საკანონმდებლო ორგანოს კულუარებზე დაყრდნობით გიორგი კვირიკაშვილის შესაძლო შემცვლელზე წერს და რამდენიმე კანდიდატურას განიხილავს: გიორგი გახარია, კახი კახიშვილი, დიმიტრი ქუმსიშვილი.
 „ახალი თაობა“ არმაზ ახვლედიანისა და  ზაქრო ქუცნაშვილის განცხადებებზე დაყრდნობით  აღნიშნავს, რომ გახარიას კანდიდატურა „ქართულ ოცნებაში“ თითქმის ოფიციალურად განიხილება. წერილში საუბარია „ქართული ოცნების“ შიგნით წარმოქმნილ ორ ახალ ფრაქციაზე.
„ქართული ოცნების“ ახალი ფრაქციები და „ჩაშლა“  მილიარდერი ივანიშვილის პარტიისთვის ნიშნავს: დამატებით ფინანსებს, დამატებით ავტომობილებს, დამატებით მივლინებებს.. ანუ დამატებით ასი ათასობით ლარის ხარჯს ბიუჯეტიდან“ -ამბობს საკრებულოს წევრი ლევან ხაბეიშვილი.
 კახა კუკავა: „ქართული ოცნების“ ახალ ფრაქციებს უნდა დაარქვან „ჰიუნდაი“ და „ტოიოტა“ (ახალი თაობა)

ავტ. ნონა ცაბაძე

 ინტერვიუ კახა კუკავასთან

 კახა კუკავა  ახალი ფრაქციების შექმნაზე საუბრობს და აღნიშნავს, რომ „ქართული ოცნების“ რღვევა დაიწყო ტენდერებიდან გამომდინარე, ანუ სახელმწიფო ფულის გადანაწილების საქმეზე. კუკავას აზრით  „ქართული ოცნება“ როგორც ხელისუფლება კორუმპირებულია და ეს  მას არაერთხელ უთქვამს.  რესპოდენტის თქმით, „ქართულ ოცნებაში“ ბოლო დროს ახალი გადაჯგუფებებია, კერძოდ წინ წამოვიდა გახარიას დაჯგუფება და ახლა სწორედ ის მოიაზრება  პრემიერის თანამდებობაზე, კალაძემ კი ცუდი სტარტის გამო უკანა პლანზე გადაინაცვლა. რაც შეეხება კვირიკაშვილს,  ის სავარაუდოდ,    ივანიშვილის ფავორიტი აღარ არის, რადგან ყოფილ პრემიერს ვიღამაც უთხრა, რომ კვირიკაშვილს თავი დამოუკიდებელი ფიგურა ჰგონია და  რამდენიმე საკითხზე  მის დაუკითხავად მიიღო გადაწყვეტილება.

 კახა კუკავა სამარცხვინოს უწოდებს „ქართული ოცნების“ ფრაქციიდან ორი ახალი ფრაქციის გამოყოფას და ამბობს, რომ  ადრე ფრაქციები „რეფორმატორებს“  ან რამე მსგავსს მაინც ირქმევდნენ, ახლა კი პირდაპირ ავტოიმპორტიორები გამოეყვნენ  დანარჩენ ჯგუფს.

„ეს ფრაქციები იმდენად ოპოზიციური არ არის რამდენადაც კლანური. ოპოზიციური იქნება ფრაქცია, რომელიც გამოვა და იტყვის რომ „ქართულმა ოცნებამ“ დაღუპა ქვეყანა“. ჯერჯერობით ამის თქმას არავინ აპირებს. ფრაქციები იქმნება იმისთვის, რომ თქვან- მომეცით ჩემი წილი, ტენდერებიდან.“- ამბობს კუკავა.

 დავით დარჩიაშვილი: „ქართული ოცნების“ გაყოფა არ მოხდება, სანამ  ივანიშვილი უდგათ სათავეში“ (ახალი თაობა)

ავტ. ნათია ხურცილავა

 ინტერვიუ დავით დარჩიაშვილთან

 დავით დარჩიაშვილი ამბობს, რომ  ვიდრე  ბიძინა ივანიშვილს პოლიტიკის ინტერესი აქვს „ქართული ოცნების“ დაყოფა და  რომელიმე ნაწილის ოპოზიციაში გადასვლა მას წარმოუდგენლად მიაჩნია. რესპოდენტის თქმით, ძალიან რთულია დაადასტურო ან  უარყო ინფორმაცია კვირიკაშვილის შესაძლო გადადგომის თაობაზე, რადგან პროცესი დახურულია და მხოლოდ   სხვადასხვა რეაქციისა თუ ხმების საშუალებით ხდება შესაძლებელი მსჯელობა  მოვლენებზე.

 დავით დარჩიაშვილი ე.წ. „სიტროენის“ სკანდალზე: „კვირიკაშვილმა ემოციური შეფასებები  გააკეთა, საიდანაც ჩანდა რომ მისთვის მთავარი ღირებულება არის როგორ გამოჩნდება გია გაჩეჩილაძის თვალში. რეალურად, ქვეყანაში რა ეკონომიკური პროცესები მიდის, რა ხდება ბიზნესში - ამაზე არავის უსაუბრია და როგორც ჩანს წარმოდგენაც კი არავის აქვს“.

 „მატროსოვის ციხის ადმინისტრაცია  დეკანოზ მამალაძის პირად ინფორმაციას უკანონოდ გაეცნო“ (ახალი თაობა)

ავტ. შორენა მარსაგიშვილი

ადამიანის უფლებათა ცენტრი ადვოკატის საქმიანობის ხელშეშლისა და დეკანოზ გიორგი მამალაძის პირადი ინფორმაციის გამჟღავნების ფაქტზე სასჯელაღსრულების სამინისტროს გენერალურ ინსპექციას  მიმართავს.
 11 დეკემბერს ადამიანის უფლებათა  ცენტრის იურიდიული სამსახურის უფროსი, თამარ ავალიანი, როგორც გიორგი მამალაძის ადვოკატი,   მე-9 პენიტენციურ დაწესებულებაში იმყოფებოდა, სადაც მსჯავრდებულთან ხელმოსაწერად შეიტანა დოკუმენტაცია (მსჯავრდებულ გიორგი მამალაძესა და ერთ-ერთ ბანკს შორის ურთიერთობის ამსახველი დოკუმენტები). ავალიანის ინფორმაციით, დაწესებულებაში შესვლისას, ადვოკატმა გაიარა უსაფრთხოების შემოწმება და მითითებული დოკუმენტებით შევიდა მსჯავრდებულ გიორგი მამალაძესთან. დაწესებულებაში შესვლისას დოკუმენტების შეტანაზე ადვოკატისთვს უარი არ უთქვამთ და არ ჩამოურთმევიათ.

„ადვოკატმა გააპროტესტა  ის ფაქტი, რომ დაწესებულების რამდენიმე თანამშრომელი შეეცადა, დეტალურად გასცნობოდა დოკუმენტების შინაარს, რაც არსებული კანონმდებლობით, აკრძალულია. პროტესტის შემდეგ დოკუმენტის შინაარსის გაცნობა შეწყდა და ადვოკატმა საბუთები დაუბრკოლებლად შეიტანა დაწესებულებაში, მსჯავრდებულ გიორგი მამალაძესთან.

პატიმართან შეხვედრიდან გამოსვლის შემდეგ, როდესაც თამარ ავალიანი შემოწმების ოთახში გადიოდა შემოწმებას, ოთახში შევიდა პირი, რომელმაც განაცხადა, რომ არის მე-9 პენიტენციური დაწესებულების უფროსის მოადგილე. მან ადვოკატს აუკრძალა მსჯავრდებულთან შეთანხმებული დოკუმენტების დაწესებულებიდან გატანა, იმ მოტივით, რომ ეს დოკუმენტები არ უკავშირდებოდა სისხლის სამართლის საქმეს, რაზეც დეკანოზ გიორგი მამალაძე სასჯელს იხდის. ადვოკატმა მას აუხსნა, რომ პენიტენციურ დაწესებულებას არ ჰქონდა უფლება, ადვოკატისთვის ჩამოერთმია დოკუმენტაცია, რომელიც დეკანოზ გიორგი მამალაძის ბანკთან ურთიერთობას ასახავდა და რომ ეს იყო პერსონალური ინფორმაცია, რომლის გაცნობის უფლებაც დაწესებულებას არ ჰქონდა. ადვოკატმა  პენიტენციური დაწესებულების წარმომადგენლებს ასევე შესთავაზა, რომ გავიდოდა დაწესებულებიდან, ხელახლა გამოწერდა საშვს, დაბრუნდებოდა პატიმართან  და თავად გადაცემდა გიორგი მამალაძეს მის პერსონალურ დოკუმენტაციას, რაზეც მიიღო აგრესიული პასუხი, რომ ამ დოკუმენტებით ადვოკატი ვერსად ვერ გადაადგილდებოდა (არსად გაუშვებდნენ) და უნდა მომხდარიყო დოკუმენტაციის ჩამორთმევა, რის შემდეგაც დოკუმენტებს მსჯავრდებულს თავად გადასცემდნენ. ამ გზით, ფაქტობრივად ზეწოლის მეთოდებით, ადვოკატს ჩამოერთვა დოკუმენტები,"- ნათქვამია განცხადებაში.

 „ახალი თაობის“ თანახმად,  13 დეკემბერს თამარ ავალიანისთვის ცნობილი გახდა, რომ  აღნიშნული დოკუმენტები, რაც წარმოადგენდა მამა გიორგის პერსონალურ, პირად ინფორმაციას (მის ურთიერთობას ბანკთან), პენიტენციური დაწესებულების წარმომადგენლებმა მსჯავრდებულს არ დაუბრუნეს და გადასცეს გამოძიებას.

 დონბასში „ქართული  ლეგიონის“ 8 მებრძოლი დაიჭრა (ახალი თაობა)

ავტ. შორენა მარსაგიშვილი

უკრაინაში, დონბასში "ქართული ლეგიონის" 8 მოხალისე მებრძოლი დაიჭრა. საქართველოს საელჩოს ყოფილი პრესატაშე ბაჩო ქორჩილავა  ამბობს, რომ  ქართველებზე იერიში სვეტლოდარკში მიიტანეს. ინფორმაციას ადასტურებს სამხედრო ფორმირების მეთაური მამუკა მამულაშვილიც.

 გავრცელებული ცნობით, ქართველი მებრძოლები დონეცკის ოლქის ტერიტორიაზე საარტილერიო ცეცხლში მოყვნენ.

